
IMOM ABU HOMID G‘AZZOLIY 
ILMIY-MA’RIFIY MEROSI 
ASOSIDA OLIY TA’LIM 
TALABALARINI MA’NAVIY-
AXLOQIY TARBIYALASHNING 
METODOLOGIK ASOSLARINI 
TAKOMILLASHTIRISH
Ochilov Yakub Saydulloyevich
Termiz davlat pedagogika instituti,
pedagogika kafedrasi v.b dotsenti, p. f. b. f. d. (PhD)
E-mail: yaqubochilov88@gmail.com

ORCID: 0009-0002-2947-4608

Annotatsiya: Maqolada Imom Abu Homid G‘azzoliyning ilmiy-ma’rifiy merosini oliy ta’lim talabalarini ma’naviy-axloqiy 
tarbiyalash jarayoniga tatbiq etishning metodologik asoslari tahlil qilingan. Mutafakkirning “Ihyou ulum ad-din”, “Mizon 
al-amal” va “Ayyuhal-valad” asarlaridagi ilm va amal birligi, nafs tarbiyasi, muhosaba, i’tidol hamda muallim odobi haqidagi 
g‘oyalari zamonaviy pedagogik tamoyillarga transformatsiya qilingan. Tadqiqotda tarixiy-germenevtik, aksiologik, tizim-
li-strukturaviy va kompetensiyaviy yondashuvlar uyg‘unlashtirilgan. Natijada maqsadli, mazmuniy, texnologik va baho
lovchi komponentlardan iborat takomillashtirilgan metodologik model, ma’naviy-axloqiy tarbiyalanganlikning to‘rt mezonli 
diagnostik tizimi hamda oliy ta’lim amaliyoti uchun ilmiy-metodik tavsiyalar ishlab chiqilgan.

Kalit so‘zlar: G‘azzoliy, ilmiy-ma’rifiy meros, ma’naviy-axloqiy tarbiya, metodologik asos, nafs tarbiyasi, muhosaba, 
i’tidol, talaba, oliy ta’lim, pedagogik model.
Abstract: The article analyzes the methodological foundations for applying the scholarly and educational heritage of 
Imam Abu Hamid al-Ghazali to the spiritual and moral education of university students. Al-Ghazali’s ideas on the unity of 
knowledge and action, discipline of the self, self-accounting (muhasaba), moderation (i’tidal) and the ethics of the teacher, 
as presented in “Ihya’ ‘ulum al-din”, “Mizan al-’amal” and “Ayyuha’l-walad”, are transformed into modern pedagogical prin-
ciples. The study integrates historical-hermeneutic, axiological, systemic-structural and competency-based approaches. 
As a result, an improved methodological model comprising goal, content, technological and evaluative components is 
proposed, together with a four-criterion diagnostic system of students’ spiritual and moral development and practical rec-
ommendations for higher education institutions.

Key words: al-Ghazali, scholarly heritage, spiritual and moral education, methodological foundation, self-discipline, 
self-accounting, moderation, student, higher education, pedagogical model.
Аннотация: В статье анализируются методологические основы применения научно-просветительского наследия 
имама Абу Хамида аль-Газали в духовно-нравственном воспитании студентов высших учебных заведений. Идеи 
мыслителя о единстве знания и действия, воспитании души, самоотчёте (мухасаба), умеренности (и’тидаль) и 
этике наставника, изложенные в трудах “Ихйа’ ‘улум ад-дин”, “Мизан аль-’амаль” и “Аййуха-ль-валад”, трансфор-
мированы в современные педагогические принципы. В исследовании интегрированы историко-герменевтический, 
аксиологический, системно-структурный и компетентностный подходы. В результате разработаны усовершен-
ствованная методологическая модель, включающая целевой, содержательный, технологический и оценочный 
компоненты, четырёхкритериальная диагностическая система духовно-нравственной воспитанности студентов и 
научно-методические рекомендации для практики высшего образования.

Ключевые слова: аль-Газали, научно-просветительское наследие, духовно-нравственное воспитание, методо-
логическая основа, воспитание души, самоотчёт, умеренность, студент, высшее образование, педагогическая 
модель.

KIRISH
XXI asrda globallashuv, raqamli muhitning jadal kengayishi va ommaviy madaniyat ta’sirining kuchayishi 

yoshlar ongida qadriyatlar ierarxiyasining beqarorlashuviga olib kelmoqda. Axborot oqimining keskin ortishi 
talabalarda tanqidiy fikrlash bilan birga axloqiy tanlov qilish, o‘z xatti-harakatiga mas’uliyat bilan yondashish 
ko‘nikmalarini shakllantirishni oliy ta’limning ustuvor vazifasiga aylantirdi. Kasbiy kompetentlik yuksak bo‘lgan, 
biroq ma’naviy-axloqiy asosi zaif mutaxassis jamiyat uchun xavf manbaiga aylanishi mumkinligi zamonaviy 
pedagogika fanida tobora ko‘proq e’tirof etilmoqda.

O‘zbekiston Respublikasida mazkur masala davlat siyosati darajasiga ko‘tarilgan. O‘zbekiston Respublika
sining 23.09.2020-yildagi 637-son1 “Ta’lim to‘g‘risida”gi Qonunda ta’lim-tarbiyaning insonparvarlik, demokratik 
xarakteri va milliy-umuminsoniy qadriyatlar ustuvorligi tamoyil sifatida belgilangan [1].

O‘zbekiston Respublikasi Prezidentining Farmoni, 28.01.2022-yildagi PF-60-son2 “2022–2026-yillarga 
mo‘ljallangan Yangi O‘zbekistonning taraqqiyot strategiyasi”da yoshlarni ma’naviy jihatdan yetuk shaxs etib 
tarbiyalash muhim yo‘nalish sifatida qayd etilgan [2].

Vazirlar Mahkamasining 2019-yil 31-dekabrdagi 1059-son3 qarori bilan tasdiqlangan Uzluksiz ma’naviy 
tarbiya konsepsiyasi esa ma’naviy tarbiyani ta’limning barcha bosqichlarida tizimli tashkil etish vazifasini 
qo‘ygan [3]. Davlatimiz rahbari ta’kidlaganidek, Uchinchi Renessans poydevorini yaratishda buyuk ajdodlarimiz 
merosiga tayanish hal qiluvchi ahamiyatga ega [4].

Abu Homid Muhammad ibn Muhammad G‘azzoliy (1058–1111) islom sivilizatsiyasi tarixida “Hujjat ul-islom” 
unvoniga sazovor bo‘lgan, Bag‘doddagi Nizomiya madrasasida mudarrislik qilgan qomusiy olimdir. Uning 
merosida axloq, ta’lim va tarbiya masalalari markaziy o‘rin egallaydi: “Ihyou ulum ad-din” asarining “Ilm kitobi” 
va “Riyozat an-nafs” bo‘limlari, “Mizon al-amal” va “Ayyuhal-valad” risolalari o‘z davrining yaxlit pedagogik 
konsepsiyasini tashkil etadi [6; 7; 8].

Mutafakkir axloqni tug‘ma va o‘zgarmas sifat emas, balki tarbiya, mashq va odat orqali shakllanadigan holat 
deb hisoblagan. Bu qarash zamonaviy rivojlantiruvchi pedagogika g‘oyalari bilan mazmunan hamohangdir. 
Shu bilan birga, G‘azzoliy merosi O‘zbekistonda ko‘proq tarixiy-falsafiy va manbashunoslik nuqtayi nazaridan 
o‘rganilgan. Uning pedagogik g‘oyalarini oliy ta’lim tarbiyaviy jarayoniga tizimli tatbiq etishning metodologik 
asoslari, ya’ni tamoyillar, model, mezonlar va texnologiyalar yetarli darajada ishlab chiqilmagan. Mavjud tarbi-
yaviy tadbirlarda meros ko‘pincha ma’rifiy-axborot shaklida, ya’ni iqtiboslar va tarixiy ma’lumotlar tarzida taqdim 
etiladi, talabaning shaxsiy axloqiy tajribasiga aylanmaydi. Ushbu ziddiyat tadqiqot muammosini belgilaydi.

MAVZUGA OID ADABIYOTLAR SHARHI
Mavzuga oid manbalarni to‘rt guruhga ajratish mumkin: birlamchi manbalar, xorijiy sharqshunoslik tadqiqot-

lari, G‘azzoliy pedagogikasiga bag‘ishlangan maxsus ishlar hamda zamonaviy axloqiy tarbiya nazariyalari.

Birlamchi manbalar

G‘azzoliyning ta’lim-tarbiyaga oid qarashlari eng to‘liq “Ihyou ulum ad-din” asarida bayon etilgan [6]. Asarning 
“Ilm kitobi” qismida ilmning fazilati, muallim va ta’lim oluvchining odoblari, ilmlarni foydali va zararli turlarga 
ajratish masalalari yoritilgan.

“Riyozat an-nafs” bo‘limida esa xulqni o‘zgartirish mumkinligi va uning usullari asoslab berilgan; ushbu 
bo‘lim T. J. Vinter tomonidan ingliz tiliga ilmiy izohlar bilan tarjima qilingan [11].

“Mizon al-amal” asarida axloqning nazariy asoslari, xususan, to‘rt asosiy fazilat (hikmat, shujoat, iffat, 
adolat) va o‘rta yo‘l g‘oyasi tizimli tahlil qilingan [7].

“Ayyuhal-valad” risolasi shogirdga yozilgan nasihatnoma bo‘lib, unda amalsiz ilmning befoydaligi, vaqtni 
qadrlash va o‘z-o‘zini nazorat qilish g‘oyalari ilgari surilgan [8].

“Al-Munqiz min ad-dalol” esa olimning ma’naviy izlanishlari tarixini aks ettiradi va shaxsiy refleksiya namu-
nasini beradi [9].

Rus tilidagi akademik tarjimalar orasida V. V. Naumkin tomonidan amalga oshirilgan “Ihyo” tanlangan 
boblari tarjimasi va tadqiqoti alohida ahamiyatga ega [10].

Xorijiy sharqshunoslik tadqiqotlari

U. M. Uott G‘azzoliyni o‘z davrining intellektual inqirozlariga javob izlagan mutafakkir sifatida talqin qilgan [12].
F. Griffel olimning falsafiy ilohiyotini tahlil qilib, uning qarashlarini faqat tasavvufiy emas, balki ratsional 

asosga ega tizim sifatida ko‘rsatgan [13].

1	 https://lex.uz/docs/-5013007
2	 https://lex.uz/docs/-5841063 
3	 https://www.lex.uz/docs/-4676839

K. Garden “Ihyo” asarini diniy ilmlarni ijtimoiy-axloqiy jihatdan isloh qilish loyihasi sifatida baholagan [14].
Bu tadqiqotlar G‘azzoliy merosini tarixiy kontekstda to‘g‘ri tushunish uchun muhim, biroq ularda pedagogik 

tatbiq masalasi asosiy maqsad sifatida qo‘yilmagan.

G‘azzoliy pedagogikasiga oid maxsus ishlar

YUNESKOning “Prospects” jurnalida N. Nofal G‘azzoliyni ta’lim tarixidagi yirik nazariyotchilardan biri sifa-
tida tavsiflab, uning ta’lim maqsadlari, mazmuni va bosqichlariga oid qarashlarini umumlashtirgan [15].

H. R. Alaviy “Journal of Moral Education” jurnalidagi maqolasida G‘azzoliyning axloqiy tarbiya konsepsi-
yasini zamonaviy axloqiy tarbiya nazariyalari bilan qiyoslab, odat va mashqqa asoslangan tarbiyaning ahami-
yatini ko‘rsatgan [16]. 

Mazkur ishlar G‘azzoliy g‘oyalarining zamonaviy pedagogika uchun dolzarbligini isbotlaydi, biroq ular 
asosan umumiy ta’lim va bolalar tarbiyasiga qaratilgan, oliy ta’lim talabalari uchun metodologik model taklif 
etilmagan.

Adabiyotlar tahlili quyidagi ilmiy bo‘shliqni ko‘rsatdi: G‘azzoliy merosi tarixiy-falsafiy jihatdan chuqur 
o‘rganilgan, axloqiy tarbiya nazariyalari ham yetarlicha rivojlangan, biroq ikkalasini oliy ta’lim sharoitida birlashti-
ruvchi metodologik asos – tamoyillar tizimi, model va diagnostik mezonlar – ishlab chiqilmagan. Ayniqsa, G‘az-
zoliyning “ilm – hol – amal” uchligi va Likonaning “bilish – his qilish – harakat qilish” modeli o‘rtasidagi mazmuniy 
yaqinlik pedagogik tadqiqotlarda yetarlicha foydalanilmagan.

TADQIQOT METODOLOGIYASI
Tadqiqotning metodologik asosini bir-birini to‘ldiruvchi oltita yondashuv tashkil etadi:

1.	 Tarixiy-genetik yondashuv – G‘azzoliy qarashlarini XI–XII asrlar ijtimoiy-madaniy sharoiti bilan bog‘liq 
holda o‘rganish, ularning shakllanish manbalarini aniqlash;

2.	 Germenevtik yondashuv – mutafakkir matnlaridagi tushunchalarning asl ma’nosini tiklash va ularni 
zamonaviy pedagogik terminologiyaga to‘g‘ri o‘girish;

3.	 Aksiologik yondashuv – merosdagi umuminsoniy axloqiy qadriyatlarni (adolat, halollik, mo‘tadillik, 
mas’uliyat) ajratib olish va ularni tarbiya maqsadiga aylantirish;

4.	 Tizimli-strukturaviy yondashuv – tarbiya jarayonini maqsad, mazmun, texnologiya va natija komponent-
laridan iborat yaxlit tizim sifatida loyihalash;

5.	 Kompetensiyaviy yondashuv – tarbiya natijasini talabaning amaliy faoliyatda namoyon bo‘ladigan 
ma’naviy-axloqiy kompetentligi orqali ifodalash;

6.	 Shaxsga yo‘naltirilgan yondashuv – talabaning ichki motivatsiyasi, refleksiyasi va o‘zini o‘zi tarbi-
yalashiga tayanish.
Muhim metodologik talab sifatida dunyoviylik tamoyili qabul qilindi. O‘zbekiston Respublikasida davlat 

ta’lim tizimi dunyoviy xarakterga ega bo‘lganligi sababli, G‘azzoliy merosi tadqiqotda diniy ta’lim predmeti sifa-
tida emas, balki milliy-madaniy va umuminsoniy axloqiy meros sifatida talqin etildi. Shu bois tarbiya mazmuniga 
merosning universal axloqiy-pedagogik g‘oyalari tanlab olindi.

Tadqiqot jarayonida quyidagi metodlardan foydalanildi:
•	 birlamchi manbalar va ularning tarjimalarini qiyosiy-tarixiy tahlil qilish;
•	 G‘azzoliy asarlaridagi tarbiyaviy konseptlarni kontent-tahlil asosida ajratish va tasniflash;
•	 tushunchalarni zamonaviy pedagogik tamoyillarga o‘girishda analogiya va interpretatsiya;
•	 pedagogik modellashtirish;
•	 tarbiyalanganlik mezonlari va ko‘rsatkichlarini ishlab chiqishda ekspert baholash metodi.

Tadqiqot uch bosqichda tashkil etildi:
1.	 Nazariy-tahliliy bosqich – manbalar, ilmiy adabiyotlar va me’yoriy-huquqiy hujjatlarni o‘rganish, tayanch 

konseptlarni ajratish.
2.	 Modellashtirish bosqichi – konseptlarni pedagogik tamoyillarga transformatsiya qilish, metodologik 

model va diagnostik mezonlarni loyihalash.
3.	 Tajriba-sinov bosqichi – modelni oliy ta’lim muassasalarida sinovdan o‘tkazish va natijalarni matematik-

statistik qayta ishlash (Pirson χ² mezoni yoki Styudent t-mezoni asosida).
Ushbu maqolada birinchi va ikkinchi bosqich natijalari, ya’ni takomillashtirilgan metodologik asoslarning 

nazariy-modelli qismi bayon etiladi.

TAHLIL VA NATIJALAR
G‘azzoliy tarbiya konsepsiyasining tayanch konseptlari

Manbalarning kontent-tahlili asosida mutafakkir pedagogik qarashlarining yetti tayanch konsepti ajratildi.

Birinchisi – ilm va amal birligi. “Ayyuhal-valad” risolasida G‘azzoliy amalga aylanmagan ilmni foydasiz deb 
hisoblaydi va ilmning qadri uning inson xulqidagi samarasi bilan o‘lchanishini ta’kidlaydi [8]. Bu g‘oya zamonaviy 
pedagogikadagi bilimni faoliyatga aylantirish talabi bilan to‘liq mos keladi.

Ikkinchisi – xulqning o‘zgaruvchanligi va odat orqali tarbiya (riyozat). “Ihyo”da olim, agar xulq o‘zgarmas 
bo‘lganida, nasihat va tarbiyaning ma’nosi qolmas edi, degan mantiqiy dalilni keltiradi [6; 11]. “Mizon al-amal”da 
xulq nafsda mustahkam o‘rnashib, harakatlarni uzoq o‘ylab o‘tirmasdan yuzaga chiqaradigan barqaror holat 
sifatida ta’riflanadi [7]. Demak, axloqiy fazilat ongli mashq va takroriy amaliyot orqali odatga, odat esa barqaror 
shaxsiy sifatga aylanadi.

Uchinchisi – muhosaba va muroqaba, ya’ni o‘z amallarini muntazam hisob-kitob qilish va o‘z niyatini 
nazorat qilish. Bu refleksiv o‘z-o‘zini tarbiyalash mexanizmi bo‘lib, “Al-Munqiz min ad-dalol”da olimning o‘zi 
uning namunasini ko‘rsatgan [9]. 

To‘rtinchisi – i’tidol (o‘rta yo‘l). G‘azzoliy har bir fazilatni ikki illat orasidagi o‘rta holat sifatida izohlaydi: 
masalan, shujoat qo‘rqoqlik va telbalarcha jasurlik orasida turadi [7]. Bu g‘oya mo‘tadillik, bag‘rikenglik va 
muvozanatli fikrlash tarbiyasi uchun nazariy asos bo‘ladi.

Beshinchisi – to‘rt asosiy fazilat (hikmat, shujoat, iffat, adolat) tizimi bo‘lib, u axloqiy qadriyatlar ierarxiyasini 
belgilaydi [7].

Oltinchisi – muallim odobi va shaxsiy namuna: “Ilm kitobi”da muallimdan shogirdga shafqatli bo‘lish, ta’limni 
uning qobiliyatiga mos holda bosqichma-bosqich berish va o‘z amali bilan so‘zini tasdiqlash talab qilinadi [6; 15].

Yettinchisi – niyat va ixlos, ya’ni ilm olishning maqsadi shaxsiy manfaat yoki obro‘ emas, balki haqiqatni 
anglash va jamiyatga foyda keltirish bo‘lishi lozimligi [6].

XULOSA
O‘tkazilgan tadqiqot quyidagi xulosalarni chiqarish imkonini berdi.

Birinchidan, G‘azzoliy merosi axloqning tarbiya orqali o‘zgaruvchanligi, ilm va amal birligi, refleksiv o‘z-o‘zini 
nazorat va o‘rta yo‘l g‘oyalariga asoslangan yaxlit pedagogik konsepsiyani o‘z ichiga oladi. Bu konsepsiya 
zamonaviy axloqiy tarbiya nazariyalari, xususan, xarakter tarbiyasi va axloqiy ongning bosqichli rivojlanishi 
nazariyalari bilan mazmunan hamohangdir.

Ikkinchidan, merosning tarbiyaviy salohiyati uni ma’rifiy-axborot shaklida taqdim etish orqali emas, 
balki konseptlarni pedagogik tamoyil va texnologiyalarga transformatsiya qilish orqali to‘liq ro‘yobga chiqadi. 
Tadqiqotda yetti tayanch konseptning shunday transformatsiyasi amalga oshirildi.

Uchinchidan, maqsadli, mazmuniy, texnologik va baholovchi komponentlardan iborat, muhosaba g‘oyasiga 
asoslangan refleksiv-korreksion bo‘g‘in bilan boyitilgan metodologik model ishlab chiqildi. Model dunyoviylik 
tamoyiliga to‘liq mos keladi va turli ta’lim yo‘nalishlarida qo‘llanishi mumkin.

To‘rtinchidan, kognitiv, emotsional-qadriyatli, faoliyatli-xulqiy va refleksiv mezonlardan iborat diagnostik 
tizim tarbiya samaradorligini o‘lchash va tajriba-sinov ishlarini tashkil etish uchun asos bo‘ladi.

Tadqiqot natijalari asosida quyidagi takliflar ilgari suriladi:

1.	 Oliy ta’lim muassasalarining gumanitar va pedagogik yo‘nalishlarida “Sharq mutafakkirlarining axloqiy-
pedagogik merosi va zamonaviy tarbiya” tanlov fanini joriy etish, unda G‘azzoliy merosiga alohida modul 
ajratish.

2.	 “Ma’naviyat asoslari”, “Etika” va “Pedagogika” fanlari o‘quv dasturlariga G‘azzoliyning ilm odobi va axloqiy 
fazilatlar haqidagi g‘oyalarini axloqiy dilemmalar va keys-stadilar shaklida integratsiya qilish.

3.	 Tyutor va kuratorlar uchun “Mutafakkirlar merosi asosida talabalarni ma’naviy-axloqiy tarbiyalash texnolo
giyalari” malaka oshirish modulini ishlab chiqish.

4.	 Talabalar uchun refleksiv kundalik va axloqiy portfolio yuritishni raqamli platforma orqali tashkil etish hamda 
G‘azzoliy asarlaridan tanlangan matnlar asosida elektron xrestomatiya yaratish.

5.	 Akademik halollik madaniyatini shakllantirishda mutafakkirning ilm olishdagi niyat va ixlos haqidagi 
g‘oyalaridan foydalanish.

6.	 Ishlab chiqilgan model va diagnostik mezonlarni oliy ta’lim muassasalarida tajriba-sinovdan o‘tkazish va 
natijalarni matematik-statistik tahlil qilish.

Keyingi tadqiqotlar modelning samaradorligini empirik jihatdan isbotlash hamda uni turli ixtisosliklar talaba-
lari uchun moslashtirishga qaratiladi.

oshirish chora-tadbirlari to‘g‘risida”gi 1059-son qarori. 2019-yil 31-dekabr. https://lex.uz/uz/docs/-4676839 
4.	 Karimov I. A. Yuksak ma’naviyat – yengilmas kuch. – Toshkent: Ma’naviyat, 2008. – 176 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

